
Güləşçilərimizdən  
“Paris-2024”ə  

daha 3 lisenziya

Türkiyənin İstanbul şəhərində keçirilən 
Dünya Olimpiya təsnifat turnirində 
Azərbaycanın yunan-Roma güləşçiləri Murad 
Məmmədov (60 kq), Rafiq Hüseynov (87 kq) və 
Sabah Şəriəti (130 kq) uğurla çıxış edərək Paris 
Yay Olimpiya Oyunlarına lisenziya qazanıblar.

Murad yarımfinalda rumıniyalı Razvan Arnauta, Ra-
fiq isə gürcüstanlı Laşa Qobadzeyə qalib gəlməklə, Pa-
ris Olimpiadasına vəsiqə əldə ediblər. Komandamızın 
digər üzvü Sabah Şəriəti isə belaruslu Pavel Qlinçuku 
sonuncu xal prinsipinə əsasən (1:1) məğlub edərək 
buna nail olub. 

Qeyd edək ki, buna qədər sərbəst güləşçilərimiz 
olimpiadaya maksimum sayda – 6, “klassiklərimiz” isə 
2 lisenziya qazanıblar. 

“Günəşli” II minifutbol 
turnirinin qalibidir

Bakının kənd və qəsəbələri arasında 
keçirilən ll minifutbol turniri başa çatıb. Bakı 
Tennis Akademiyasında keçirilən final oyununda 
“Günəşli” və “Aşağı Güzdək” komandaları 
mübarizə aparıblar. Matçda qalib gələn 
“Günəşli” II minifutbol turnirinin qalibi olub. 
Üçüncü yer uğrunda “Biləcəri”ni məğlub edən 
“Mərdəkan” bürünc medala sahib çıxıb. 

Medalçılara mükafatları gənclər və idman naziri 
Fərid Qayıbov, AFFA-nın vitse-prezidenti Sərxan Ha-
cıyev, veteran futbolçu və idman səfiri İlqar Qurbanov 
və Azərbaycan Tennis Federasiyasının vitse-prezidenti 
Mehman Qocayev təqdim ediblər.

Premyer Liqada 35-ci 
turun oyunları

XXXV turun oyun cədvəli açıqlanıb.

Misli Premyer Liqasında görüşlər 3 gün ərzində 
keçiriləcək. Belə ki, mayın 17-də “Qarabağ” “Turan 
Tovuz”la (Tofiq Bəhramov adına Respublika Stadionu, 
20:30) qarşılaşacaq. Bir gün sonra saat 17:00-da “Sa-
bah” – “Sumqayıt” (“Bank Respublika Arena”), “Səbail” 
– “Neftçi” (“ASCO Arena”) və “Kəpəz” – “Zirə” (Tovuz 
şəhər stadionu) qarşılaşmaları start götürəcək. Mayın 
19-da 16:00-da isə Qəbələ şəhər stadionunda  “Qə-
bələ” ilə “Araz-Naxçıvan” üz-üzə gələcək. 

Şekspir deyirdi ki, aktyorlar öz dövrlərinin salnaməsini yazırlar. Bu 
dəfə “XQ”nin oxucularına Xalq artisti, Azərbaycan Dövlət Mədəniyyət 
və İncəsənət Universitetinin professoru Bəsti Cəfərova ilə söhbəti təq-
dim edirik. 

– Azərbaycanın Xalq artisti, 
Azərbaycan Dövlət Mədəniyyət və 
İncəsənət Universitetinin profes-
soru. Səhnə və auditoriya. Sizin 
üçün hansı önəmlidir? 

– Belə bir şablon deyim var: Mə-
nim üçün mükafat, fəxri ad önəmli 
deyil, əsas sənətdir. Mənə elə gəlir 
ki, fəxri adın, mükafatların yeri bir 
başqadır, çünki onların arxasında 
böyük zəhmət dayanır. Bu baxımdan 
mənim üçün hər ikisi əzizdir, həm 
fəxri ad, həm də elmi dərəcə. Birini 
o birindən ayıra bilmərəm. 

– Prezidentin Fəxri diplomuna 
layiq görülmüsünüz. Bütün bun-
ları sənətin zirvəsinə çatmağın 
göstəricisi hesab etmək olarmı?

– Mükafatlar mənə yox, sənətimə 
verilir. Heç zaman mükafata görə iş 
görməmişəm. Dost da, düşmən də 
bilir ki, bu sənəti sevərək gəlmişəm. 
Qırx altı ildir ki, səhnədəyəm, amma 
hər dəfə işimə həvəslə və məsuliy-
yətlə, ilk dəfə səhnəyə çıxırmış kimi 
yanaşıram. Bəli, səhnə mənim hə-
yatımdır. Hansısa rolu oynayanda 
düşünməmişəm ki, buna görə mənə 
mükafat versinlər. Taleyimdən çox 
razıyam ki, fəxri adları, mükafatla-
rı vaxtında veriblər, gözlətməyiblər. 
Aktyor ömrü yaşayıram, bəlli bir 
yaşım var, amma yenə səhnədə ol-
maq, tamaşaçını təəccübləndirmək 
istəyirəm. 

– Deyirlər ki, aktyor peşəkar-
laşdıqca əvvəlki həyəcanı itir, çıxı-
şı ona yerinə yetirdiyi adi iş kimi 
gəlir...

– Həyəcan tam keçməsə də, əv-
vəlki kimi olmur. Onu peşəkar məsu-
liyyəti əvəzləyir. Düşünürsən, illərdir 
səhnədəyəm, bu dəfə də ən yax-
şısını etməliyəm. Özünə daha çox 
güvənirsən. Dönüb arxaya baxanda 
fəxr edirəm ki, gözəl obrazlar yarat-
mışam. Bu, indi də davam edir. 

– Bayaq bir ifadə işlətdiniz – 
dost da bilir, düşmən də. Maraqlı-
dır, sənətdə düşmən kimə deyilir?

– Sənət aləmi intriqasız olmur. 
Hərdən deyirlər: intriqasız teatr ma-
raqsız olur. Mən işimi heç vaxt kimin-
ləsə rəqabət, intriqa üstündə qurma-
mışam. Sənətdə bəlli bir düşmənim 
də olmayıb. Qırx altı ildə neçə direk-
torla, baş rejissorla işləmişəm. Hələ 
indi özümdə cəsarət tapıb hansısa 
obrazı oynamaq istəyimi dilə gəti-
rirəm. Mənim arzum–istəyimlə qoyu-
lan tamaşalar var, artıq o mərhələyə 
gəlib çatmışam. Rejissorların da təq-
dim etdiyi pyeslər var. Bu da mənim 
üçün şərəfdir. 

– Akademik teatra birbaşa tələ-
bəlikdən gəlmək ciddi bioqrafik 
göstəricidir. Bu, necə baş verdi? 

– Hələ instituta qədər Lütfi Məm-
mədbəyovun dram dərnəyinə gedir-
dim. O, Akademik Milli Dram Teat-
rında rejissor işləyirdi. İnstitutda kurs 
rəhbərim Adil İsgəndərov olub. 1977-
ci il idi, bir gün Lütfi Məmmədbəyov 
məni teatra çağırdı və dedi ki, səni 

Tofiq Kazımova təqdim edəcəm. Bi-
rinci kursda oxuyurdum. Tofiq müəl-
lim həmin vaxt Axundzadənin “Müs-
yö Jordan dərviş Məstəli şah” əsərini 
tamaşaya qoymağa hazırlaşırdı. 
Məni çox danışdırdı, dinlədi, diqqət-
lə müşahidə etdi. Elə anladım ki, xo-
şuna gəldim. Amma sonra xeyli vaxt 
keçdi, xəbər çıxmadı. Düşündüm ki, 
yəqin bəyənmədi, gedib soruşmaq, 
maraqlanmaq xasiyyətimdə yoxdur. 
Üçüncü kursda oxuyanda mənə bir 
əsər verib dedilər ki, Tofiq Kazımov 
göndərib. Əkrəm Əylislinin “Quşu 
uçan budaqlar” əsərində Səltənət ro-
luna dəvət olundum. Tofiq Kazımov 
əsəri verib Lütfi müəllimə və deyib ki, 
“o göyçək qızı” çağır, artıq təsdiqlə-
nib, rol onundur. Demək, yadında 
qalmışam. Tofiq Kazımov gənclərə 
meydan açan novator rejissorlardan 
idi. Hamını maraq götürmüşdü ki, rol 
təsdiqlənib, amma heç kim bilmir bu 
Bəsti Cəfərova kimdir. İlk premye-
ram 1978-ci ildə oldu. O vaxtdan ta-

leyimi Akademik Milli Dram Teatrına 
bağladım. Bu teatr mənim evimdir. 

– Dediyiniz kimi, tələbə ikən ilk 
addımınızı bu teatrda, həm də baş 
rolla atmışınız. Eyni vaxtda Vaqif 
İbrahimoğlunun Tədris Teatrında 
işləmisiniz. Fərqli estetikalı iki səh-
nəni uzlaşdırmaq çətin deyildi? 

– Vaqif İbrahimoğlu Rəsul Rza-
nın “Qanun” televiziya tamaşasını 
hazırlamaq istəyirdi. Ora dəvət et-
mişdi. Teatrda ilk addımım uğurlu 
oldu. Ardıcıl surətdə yeni rollara 

dəvət alırdım. Tofiq Kazımov dünya-
sını dəyişəndən sonra Vaqif İbrahi-
moğlu mənə dedi ki, o, səni inkişaf 
etdirmək istəyirdi, indi onun missiya-
sını öz üzərimə götürəcəm. Deyirdi 
ki, həmişə əsas rolları oynayacaq-
san, amma hərdən səni epizodik 
rollarda da sınayacam ki, təcrübən 
artsın. Ekzüperinin “Balaca şahza-
də” əsərində xırda bir rol verdi. İndi 
komediya da oynayıram, drama da. 
Qətibə İnanc da oluram, Xanuman 
da. Ampula çeşidinə görə Vaqif İbra-
himoğluya borcluyam. 

– İç dünyanıza hansı daha 
yaxındır – Nayman ana, Qətibə 
İnanc, yoxsa Xanuma, Felemona 
Marturano?

–Hələ ilk kurslarda oxuyanda 
Adil İsgəndərov dedi ki, Bəsti sənət-
də qalacaq. Ona yaxşı qismət çıxsa, 
sənəti atmayacaq. Həmişə düşünür-
düm ki, görəsən, Adil müəllim o fikri 
nəyə əsasən deyirdi. İndi özüm pe-
daqoqam, iyirmi ildir dərs deyirəm və 

görürəm ki, pedaqoq tələbənin nəyə 
qadir olub-olmadığını yaxşı bilir. O, 
məni faciə janrının aktrisası kimi 
görürdü. Üçüncü kursda “Dağılan 
tifaq”da Sona xanımı oynayırdım. 
Əlbəttə, dramatik janr mənə daha 
doğmadır, komediya isə yaradıcılığı-
ma ayrı rəng qatır. 

– Televiziya tamaşalarında da 
çəkilmisiniz. Xüsusilə, “Solğun 
çiçəklər”dəki Pəri obrazında, bə-
dii anlamda, nifrət, qazanmışdı-
nız...

– Çox təşəkkür edirəm. 
– İndi, sanki, bu sahədə bir 

boşluq var. Bunu hiss edirsiniz-
mi?

– Sözün düzü, yox, çünki indi te-
letamaşaların yerini seriallar tutub. 
Dəvət olunuram, amma getmirəm. 
O missiyanı üstümə götürməyə eh-
tiyat edirəm. Təbiətcə elə adamam 
ki, gərək gördüyüm iş mükəmməl 
olsun, yarımçıq işi xoşlamıram. Bü-
tün gücümü teatra verirəm. Pedaqoji 
fəaliyyətim də çox önəmlidir. Artıq 
bəlli bir yaşım var, əlavə işin altına 
girib öhdəsindən gəlməsəm, bunu 
özümə bağışlamaram. Telekanallar-
da haqqımda verilişlər çəkilir, məm-
nuniyyətlə gedirəm, çünki ölüm-itim 
dünyasıdır, fondda bizim də lentimiz 
qalsın... 

– Sənət yolunuzda kinonun da 
izi var... 

– Cəmi bir filmdə, Oktay Mirqa-
sımovun “Günaydın, mələyim”də 
çəkilmişəm. İstərdim kinoya çəkilim, 
amma bunu özümə dərd eləmirəm, 
teatr artistiyəm. 

– Milli səhnəmizin sabahını 
necə görürsünüz? 

– Yaxşı görürəm, yeni bədii rəh-
bərimiz Mehriban Ələkbərzadə teat-
rımızın yetirməsidir. Yeni, yaxşı iş-
lərə başlamışıq. Ümidimiz böyükdür. 
Qırx altı il bir igidin ömrüdür. Burada 
ad-san qazanmışam, yaxşı obraz-
lar oynamışam. İstəyirəm ki, teatra 
istedadlı artistlər gəlsin. Adil İsgən-
dərovdan dərs almışam, müəyyən 
təcrübəm var, yetirməm olan gənc-
ləri bizim teatrın səhnəsində görmək 
istəyirəm. Təkcə mənim tələbələrim 
deyil, bütün istedadlı gənclər teatrla-
rımıza gəlsinlər.

Söhbəti qələmə aldı:  
 Ramilə QURBANLI 

Bildirçinin dünya səyahəti 
Alimlər Türkiyənin İğdır vilayətində peyk ötürücüsü 

quraşdırılan bildirçinçalan quşunun (şahinin növü) marşrutunu 
izləyiblər. Məlum olub ki, quş Azərbaycan da daxil olmaqla, 
Asiya, Avropa və Afrikanın 34 ölkəsindən keçib və bu səfərdə 
48 min 865 kilometr məsafə qət edib. Bu barədə Türkiyənin 
Araz Quş Araşdırma və Təlim Mərkəzindən bildirilib.

Məlumata görə, 2022-ci ili aprelin 14-də peyk ötürücüsü ilə tə-
biətə buraxılan şahin nəsil artırmaq üçün Rusiyanın Qazaxıstanla 
sərhəd ərazisinə yaxın yerləri, qışlaq yeri kimi isə Namibiyanı seçib. 
Maraqlıdır ki, Araz çayı vadisi isə şahinin əsas yaşayış və qidalanma 
məkanı olub.

Qeyd edək ki, latınca adı “Accipiter nisus” olan bu quş növü hey-
vanlar aləminin xordalılar tipinin quşlar sinfinin qırğıkimilər dəstəsinə 
aiddir.

Dünya əhalisinin 92 faizi 
65 yaşına çatmır...

Planetimizdə 7,8 milyard insan yaşayır. Onlardan 60 faizi Asiyada, 15 faizi 
Afrikada, 11 faizi Avropada, 9 faizi Cənubi Amerikada, 5 faizi Şimali Amerikada 
yerləşib. Əhalinin 51 faizi şəhərlərdə, 49 faizi isə kəndlərdə məskunlaşıb. 7,8 
milyard insanın çoxu – 62 faizi ana dilində, 12 faizi Çin dilində, 5 faizi ispan və 
ingilis dillərində, 3 faizi ərəb, hind, benqal və portuqal dillərində, 2 faizi isə rus,  
yapon və s. dillərdə danışır.

Maraqlıdır ki, dünya əhalisinin 23 fa-
izinin yaşamağa mənzili yoxdur. Planet 
sakinlərinin 15 faizi pis qidalanır, böyük 
əksəriyyətin ərzaq ilə bağlı problemi yox-
dur. İnsanların 48 faizinin  gündəlik ya-
şayış xərcləri 2 ABŞ dollarından azdır. 
Adamların 13 faizi təmiz suya həsrətdir.  

Dünya insanlarının 75 faizinin mobil 
telefonu var. Cəmi 30 faizinin internetə 
çıxışı var. Planet sakinlərinin yalnız 83 
faizi yazıb-oxuya bilir. Bütün insanların 
cəmi 7 faizi ali təhsil alıb.

Dünya əhalisinin 33 faizi xristian, 22 
faizi müsəlman, 14 faizi hindu, 7 faizi 
buddist, 12 faizi digər dinlərə mənsubdur. 
12 faiz insanın isə dini inancı yoxdur.

Qoca dünyada ölüm cavanlaşır. Belə 
ki, əhalinin 26 faizi 14 ildən az yaşayır, 
66 faizi 15-64 yaş arasında dünyasını 
dəyişir, 8 faizi isə 65 yaşdan çox yaşayır. 
Deməli, dünya əhalisinin 92 faizi 65 yaşı-
na çatmadan vəfat edir. 

Əziz bəşər övladı! Əgər sizin eviniz 
varsa, təmiz su içirsinizsə, internetə çıxış 
probleminiz yoxdursa, üstəlik ali təhsil al-
mışsınızsa, siz dünyada bəxti gətirən 5 
faizdən az olan qrupa daxilsiniz. 

Adil İsgəndərovdan səhnə 
“pasport”u almış aktrisa

Aranda yağmursuz,  
dağlarda yağış və duman...

Ekologiya və Təbii Sərvətlər Nazirliyi Milli Hidrometeorologiya Xidmətindən verilən məlu-
mata əsasən, mayın 10-da Bakıda və  Abşeron yarımadasında hava  dəyişkən buludlu olacaq. 
Əsasən yağmursuz keçəcək. Mülayim cənub küləyi əsəcək, axşam şimal-qərb küləyi ilə əvəz 
olunacaq.  
Gecə 11-16°, gündüz 18-23° isti ola-

caq. Atmosfer təzyiqi 763 mm civə sütunu, 
nisbi rütubət gecə 60-70, gündüz 40-50 
faiz  olacaq.  Azərbaycanın rayonlarında  
əsasən yağmursuz keçəcək. Lakin gündüz 
bəzi dağlıq və dağətəyi rayonlarda yağıntılı 
olacağı gözlənilir. Ayrı-ayrı yerlərdə leysan 
xarakterli olacağı, şimşək çaxacağı, dolu 

düşəcəyi, yüksək dağlıq ərazilərdə qara 
keçəcəyi ehtimalı var. Gecə və səhər bəzi 
yerlərdə duman olacaq. Mülayim şərq küləyi 
əsəcək. Havanın temperaturu gecə 10-15°, 
gündüz 20-25°, dağlarda gecə 3-8°, gündüz 
11-16° isti olacaq. 

